
Волонтерлікке бастар жол: жастарды еріктілікке не 
жетелейді?

Қазіргі таңда волонтерлік жастардың қоғамдық өмірге белсенді араласуының 
маңызды бағыттарының біріне айналып отыр. Еріктілік қызметі жастарға 
қоғамға пайдасын тигізумен қатар, жаңа тәжірибе жинауға, адамдармен 
қарым-қатынас орнатуға және өз қабілеттерін дамытуға мүмкіндік береді.

Астанада волонтерлік қозғалыс жыл сайын кеңейіп келеді. Қалада 50-ге 
жуық волонтерлік ұйым мен қозғалыс жұмыс істейді. Қалалық волонтерлер 
штабының құрамында 8 мыңнан астам белсенді ерікті бар. Ал 2025–2026 
жылдары волонтерлік ұйымдармен бірлесіп 1200-ден астам акция өткізілген. 
Бұл туралы Астана қаласы әкімдігінің ресми сайтында жарияланған 
ақпаратта көрсетілген.

Волонтерлікке келетін жастардың мақсаттары да әртүрлі. Бірі қоғамға 
көмектесуді көздесе, енді бірі жаңа орта тауып, тәжірибе жинауға немесе 
жеке дамуына көңіл бөледі. Осыны анықтау мақсатында «Астана жастары» 
ұйымының екі волонтерімен сұхбаттасып, олардың еріктілікке келу себептері 
мен көзқарастарын білдім.

«Волонтерлікке ағаларым арқылы келдім»

Алғашқы сұхбаттасушым – Амирхан. Ол «Астана жастары» ұйымында 
волонтер болып жүргеніне шамамен жарты жыл болғанын айтты.



Амирханның волонтерлікке келуіне ағалары әсер еткен. Оның айтуынша, 
ағалары да осы ұйымның волонтерлері болған және солар арқылы еріктілік 
қызметі туралы білген.

«Ағаларым арқылы білдім, себебі олар да “Астана жастары” ұйымында. 
Менің қосылғаныма қатты қуанды», – дейді Амирхан.

Ол волонтер болудағы мақсаттарының бірі – портфолиосын жақсарту және 
ой-өрісін дамыту екенін атап өтті. Бұл оның еріктілікті тек қоғамдық жұмыс 
ретінде емес, жеке дамуына мүмкіндік беретін орта ретінде қарастыратынын 
көрсетеді.

«Мемлекетке көмектескім келеді»



Екінші сұхбаттасушым – Бейбарыс. Оның волонтерлік тәжірибесі әзірге бір 
айды құрайды. Қысқа уақыт ішінде ол жаңа ортаға қосылып, еріктілік 
қызметімен танысып үлгерген.

Бейбарыстың айтуынша, ол волонтерлік туралы әлеуметтік желілер мен 
достары арқылы білген. Осы ақпарат оның еріктілікке қызығушылығын 
арттырып, ұйымға қосылуына себеп болған.

Бейбарыс волонтер болудағы басты мақсаттарының бірі – мемлекетке 
көмектесу екенін айтты. Сонымен қатар ол еріктілік арқылы жаңа 
адамдармен танысып, жаңа байланыстар орнатқысы келетінін жеткізді.

Екі түрлі себеп, ортақ мақсат

Амирхан мен Бейбарыстың волонтерлікке келу жолдары әртүрлі. Амирхан 
бұл бағытқа ағаларының ықпалымен келіп, портфолиосын толықтыру мен 
ой-өрісін дамытуға мән берсе, Бейбарыс әлеуметтік желілер мен достары 
арқылы еріктілікке қызығушылық танытып, қоғамға және мемлекетке 
пайдасын тигізуді, жаңа адамдармен танысуды мақсат етеді.

Олардың тәжірибесі жастардың волонтерлікке келу себептері әртүрлі 
болғанымен, еріктілік әрқайсысына жаңа орта, тәжірибе және өзін дамыту 
мүмкіндігін беретінін көрсетеді.

Бүгінде Астанадағы мыңдаған жастың волонтерлік қозғалысқа белсенді 
араласуы еріктіліктің жастар арасында маңызды қоғамдық бағытқа айналып 
келе жатқанын аңғартады. Әр жастың волонтерлікке келу жолы әртүрлі 
болғанымен, олардың ортақ мақсаты – қоғамға өз үлесін қосу және пайдалы 
іс атқару.

Ақпарат көзі:
 Астана қаласы әкімдігінің ресми сайты.

Сұхбат:
 «Астана жастары» ұйымының волонтерлері Амирхан және Бейбарыспен 
авторлық сұхбат.

